




















































Дана акурла, Идриса, нарази яз, 
Мурмурна:

- И дана зи квахьай данадилай 
виш сеферда усалди я!

И сеферда чекмечидивайни адан 
куьмекчидивай хъуьруьн кьаз 
хъхьанач. Абур акьван кIевиз 
хъуьрезвай хьи, гьатта абурун ван 
къуншийризни хьана, абурни чек-
мечидин гьаятда кIватI хьана.

- Вуч хьана? – жузуна вирида. 
Чекмечиди виридаз фурсухъан 
Идриса кьве сеферда гьа са дана 
гьикI къачунатIа, ахъайна. Ахпа 
ада Идрисаз лагьана:

- Килиг, хванахва, эгер вуна 
инал виридаз вуна мад садрани 
фурсар хъийидач лагьана, гаф гуз 
хьайитIа, за вав данани вахкуда, 
пулни. ТахьайтIа, вахкудач.

Чара хьанач, Идриса разивал 
гана.

Са тIимил вахтунилай и агьва-
латдикай адан хуьруьнвийризни 
хабар хьана. Гьа чIавалай башла-
мишна Идриса фурс хъийизмазди, 
сада-кьведа гьикI хьайитIани лу-
гьуз хьана:

- Я Идрис, вуна чаз атIа чIавуз 
кьве сеферда са дана гьикI 
къачунайтIа ахъая тIун!

И гафарин ван хьанмазди фур-
сухъан гьасятда кис жедай.

 

 

                
  

                                    
                                        




